ՏԵՂԵԿԱՆՔ-ՀԻՄՆԱՎՈՐՈՒՄ

<<Հայաստանի Հանրապետության կառավարության 2010 թվականի
հուլիսի 15-ի N 892-Ն որոշման մեջ լրացում և փոփոխություն կատարելու
մասին>>  Հայաստանի Հանրապետության կառավարության որոշման նախագծի
1. Անհրաժեշտությունը. Որոշման նախագծի ընդունման անհրաժեշտությունը            Հայաստանի Հանրապետության կառավարության 2010 թվականի հուլիսի 15-ի <<2010-2012 թվականների ընթացքում Հայաստանի Հանրապետությունում թմրամոլության և թմրամիջոցների ապօրինի շրջանառության դեմ պայքարի ազգային ծրագրով նախատեսված միջոցառումների ժամանակացույցը հաստատելու մասին>> թիվ 892-Ն որոշման (այսուհետ` որոշում) 1-ին կետով հաստատված ժամանակացույցի 4.1.4 կետով նախատեսված միջոցառման պատասխանատու կատարող ՀՀ աշխատանքի և սոցիալական հարցերի նախարարությանը ճանաչելն է` հաշվի առնելով այն հանգամանքը, որ որոշման 1-ին կետով հաստատված ժամանակացույցի 4.1.4 կետով նախատեսված խորհրդատվական և հոգեբանական աջակցության կենտրոններն առաջին հերթին նախատեսված են սոցիալական խնդիրներ լուծելու, մասնավորապես` թմրամոլությամբ տառապող անձանց սոցիալական վերաինտեգրումն ապահովելու համար:
2. Ընթացիկ իրավիճակը և խնդիրները.  Որոշման 1-ին կետով հաստատված ժամանակացույցի 4.1.4 կետով նախատեսված միջոցառման իրականացումը, այն է`  նարկոլոգիական բուժհաստատություններից դուրս խորհրդատվական և հոգեբանական աջակցության կենտրոնների հիմնումը, թմրամոլության հետ կապված կամավոր խորհրդատվությունը, հոգեբանական աջակցության ապահովումը, անհրաժեշտության դեպքում նաև համապատասխան նարկոլոգիական բուժհաստատություններ ուղեգրումը, դրված է ՀՀ ոստիկանության վրա: «Ոստիկանության մասին» ՀՀ օրենքի 10-րդ հոդվածի համաձայն` ոuտիկանությունն oրենքով uահմանված կարգով և դեպքերում պարտավոր է առողջապահական մարմինների հետ համատեղ, իրավախախտումների կանխարգելման նպատակով հuկողություն ապահովել այն անձանց նկատմամբ, ովքեր տառապում են թմրամոլությամբ: Օրենքի այս դրույթը հստակ սահմանում է որ ոստիկանությունն ունի թմրամոլությամբ տառապող անձանց նկատմամբ հսկողական գործառույթ, սակայն, թմրամոլության հետ կապված կամավոր խորհրդատվության և հոգեբանական աջակցության ապահովման գործառույթ Հայաuտանի Հանրապետության ոստիկանությունը չունի: Այս գործառույթը սոցիալական է և բխում է Հայաuտանի Հանրապետության կառավարության 2002 թվականի նոյեմբերի 14-ի թիվ 1821-Ն որոշմամբ հաստատված Հայաuտանի Հանրապետության աշխատանքի եւ uոցիալական հարցերի նախարարության կանոնադրության 8-րդ կետով սահմանված գործառույթներից :

3. Տվյալ բնագավառում իրականացվող քաղաքականությունը. Որոշման ընդունման արդյունքում գործող քաղաքականության մեջ, ըստ էության, փոփոխություններ չեն ակնկալվում:
4. Կարգավորման նպատակը և բնույթը. Ներկայացված նախագծով նախատեսվում է որոշման 1-ին կետով հաստատված ժամանակացույցի 4.1.4 կետով նախատեսված միջոցառման պատասխանատու կատարող նախատեսել Հայաuտանի Հանրապետության աշխատանքի և սոցիալական հարցերի նախարարությանը, քանի որ նշված միջոցառումն առնչվում է վերջինիս լիազորություններին: 2009-2010 թվականների ընթացքում նարկոլոգիական բժշկական հաստատություններում հաշվառված և թմրամոլության և թմրամիջոցների ապօրինի շրջանառության հետ կապված հանցագործություններ կատարած անձանց թվաքանակի վերլուծությունն` ըստ Հայաuտանի Հանրապետության վարչատարածքային միավորների, ցույց է տալիս, որ թմրամոլությունն առավել տարածված է Երևանում, Շիրակի, Լոռու և Արմավիրի մարզերում: Անհրաժեշտ է ստեղծել առնվազն 5 կենտրոն : Երկու կենտրոն անհրաժեշտ է ստեղծել Երևանում, մեկական կենտրոն` Գյումրիում, Վանաձորում և Գորիսում:   
5. Նախագծի մշակման գործընթացում ներգրավված ինստիտուտները և անձինք. Նախագիծը մշակվել է Հայաստանի Հանրապետության ոստիկանության իրավական ապահովման վարչության կողմից:

6. Ակնկալվող արդյունքը. Նախագածի ընդունման արդյունքում որոշման 1-ին կետով հաստատված ժամանակացույցի 4.1.4 կետով նախատեսված միջոցառման պատասխանատու կատարող կճանաչվի ՀՀ աշխատանքի և սոցիալական հարցերի նախարարությունը:
ՀՀ ՈՍՏԻԿԱՆՈՒԹՅՈՒՆ

